
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

অখণ্ড উত্তাপ



কেমন সবুজ ধ’রে জড়িয়ে রয়েছে প’ড়ে পৃথিবীর তল 

কেমন আসন্ন তাপে মগ্ন হয় ঘাসের শরীর 

মাটির উত্তাপ বুকে নিয়ে……উন্মুখ প্রভাত 

সূর্য ভেঙে স্থান পায় মনীষার অমেয় কণায় 

উত্তল প্রাণের উন্মীলনে উদ্ধত শঙ্খের স্বর 

সজল মাটির অবতলে

অখণ্ড উত্তাপ হ’য়ে দোলে

মাটিতে মাটির শব্দ 

নিঃশব্দে দোলানো তাপে জাগায় ফসল

মাটির নিবিড় ব্যথা
 অথণ্ড উত্তাপ হ’য়ে

সজলতা ছেড়ে দিয়ে উঠে আসে 

উঠে আসে উদ্বেল নিশ্বাস 

পৃথিবীর তল ঘুরে অখণ্ড উত্তাপ 

ঘাসে ঘাসে দৃঢ় হয় দৃঢ় হয় ডাগর মাটিতে 

কঠিন মুঠোয় প্রতিশ্রুতি দৃঢ় হয়

তৃণময় তাপ দিয়ে মুছে নিতে হয়
 সমস্ত শরীর

প্রতিশ্রুত তৃণদল দীর্ঘ আলশেষে 

মাটির উত্তাপে মিশে গেলে 

আসন্ন তাপের থেকে জেগে ওঠে স্বর 

‘তুমি কি মাটির উত্তাপ নিয়ে মেশাও শরীরে? 

তুমি কি মাটির অধিবাসী? 

কেমন চোখের জল মাটির উত্তাপ পেয়ে
 জাগায় ফসল 

সুর্যের মন্থনে তাপময় তৃণদল 

ধ’রে আছে রৌদ্রের মোচন 

বাঁচার উত্তাপ ধ’রে আছে নিজের গোপন মাটি।





ছাপান্ন

